
 Bazterretik, Itziar Madina 
Sorogain (Erroibar) 

«Airea hartzeko lekua izateaz gain, historia berezia duen tokia da» 

Xan Aire 

Arratsalde hastapena. Tenore bare horietan, ez da jende biziki gurutzatzen Urepeleko bideetan. Etxe xokoan daude, goizeko lanak akiturik, ilunabarreko zama jasateko prestatzen ari direla. Lo kuluxka egiten. Bazterrek ere nekatuak iduri dute, euriaren nostalgiak lazturik. Ikuspegi gris horretan, leku batek baizik ez du itxura pixka bat: Sorogainek. Nafarroako mendian galdua den ibar zabal eta berdea anitzek Urepelen dela uste dute, herriarekin harreman zuzena baitu lekuak. Itzulgune baten ostean, bat-batean agertzen dira Sorogaineko zelai eta maldak, erreka eta arrokak. Erroko ibarraren ongietorria. 

Arrakasta handiagoa izaten du Sorogainek. Itziar Madina idazle eta kazetariak lekua ezagutarazi nahi izan zien adiskide batzuei. «Honaino heldu ginenean, alimaleko auto andana zela, nonahi aparkatuak, oroitzen naiz. Eta, jendeak, mendiaren erdi-erdian , lau zangotan ukurturik bazebiltzala. Nire lagunek nik baino fiteago ulertu zuten zertan ari ziren!». Onddo berezien bila ibiltzen dira jendeak, dozenaka, Sorogaineko mazeletan. 

Belar preziatuaren bila etortzen dira, ordea, behiak udaberrian. Maiatza hondarrean Urepeleko karrikan markatuak izan ondoan, uda Sorogainen iragaten dute Baigorriko ibarreko kabalek. Irailean, berriz, ardiek dituzte Aztakarri eta Pilotasoroko mazelak eta zelaiak ferekatzen. Behaskoineko lepoan, etorriko ez diren usoen zain egoten dira ehiztariak, urrian. 

Txomin Arranbide, Urepeleko auzapez ohiarekin ezagutu du Sorogain Itziar Madinak. «Aurkezpen berezia egin zidan», oroitu da idazlea. «Neolito garaiko aztarnak erakutsi zizkidan. Harrespilak, bai eta borobil bitxi batzuk... Etxe batzuen oinarriak ote? Hasteko, garaiko gizarte nomaden pasa-lekua dela argi da». Ez hain aspaldi arte, kontrabandoko leku garrantzitsua izan da Sorogain. Arranbidek kontatu zion istorioa gogoratu du Madinak. «Kontrabandoan ari zen bat hotzak harrapatu zuen. Hemen nonbait geratu zen bere mandoarekin. Eta, hotzez ez hiltzeko, mandoaren tripak ireki zituen gizonak, eta azalaren barnean sartu». Gaur, lasaiago daude bazterrak, eta gauak. «Baina airea hartzeko lekua izateaz gain, historia berezia duen tokia da», adierazi du Madinak. «Une batez, autobidea hemendik pasaraztea aipatua izan zen. Orduan, zain dezagun leku hau». Sorogain ezagutuz geroztik, urte franko joan da. Baina Urepelen bizitzeko hautua egin du Madinak, bere familiatxoarekin. ETBko Baionako ordezkaritzan ari da lanean. Hirira ez dela gogotik joaten aitortu behar. Gainera, Bilbon iragan hilabeteez, ikasketentzat, oroitzapen txarra atxiki du. Ez litzateke, beraz, hirian biziko. 

Urepelek ez du, ordea, beti ingurumen goxoa eskaintzen. Neguak bortitza izaten badaki gain horietan. «Hainbeste testu liriko idatziak izan dira, neguaz, elurraz. Hemengo laborarientzat, zailtasuna baizik ez dira». Urepelen elurra ezagutu du Madinak. Edo elurraren beste aurpegi bat. «Zer gauza bitxia. Denak isiltzen dira. Gizonaren eta naturaren arteko buruz burukoa. Gizonak ez du eskapurik, natura natura bihurtzen da. Gaiztoa izaten ere badaki». Hala ere, Beste Eguzkia eleberriaren idazlea zoriontsu bizi da Urepelen. Inspiratzeko leku biziki ona dela dio Madinak. «Baina idazteko, biziki txarra! Horrelako ingurumenean, naturak inguraturik, ordenagailuari lotzea zaila da!». 

